
GOUVÈNÈ CUOMO ANONSE PWOGRAM FÓMASYON SUNY POU EDE ANPECHE 

AGRESYON AK ASÈLMAN SEKSYÈL SOU KANPIS KOLÈJ YO  
 

Dènye efò nan Kanpay Enough is Enough Gouvènè Cuomo 
 
 
Gouvènè Andrew M. Cuomo jodia te anonse yon patenarya ant Depatman Sante Eta 
New York ak Inivèsite Eta New York pou ede pwofesè kolèj, anplwaye ak etidyan yo 
idantifye agresyon seksyèl ak vyolans entèpèsonèl, ansanm avèk pou aprann metòd 
entèvansyon ki ansekirite. Kolaborasyon sa se dènye nan yon liy long efò kanpay 
“Enough is Enough” Gouvènè Cuomo pou mete fen nan vyolans seksyèl sou kanpis 
kolèj yo. 
 
“New York se yon lidè nasyonal nan lit kont agresyon seksyèl sou kanpis kolèj yo e 
nouvo fòmasyon sa ap plis ranfòse efò nou yo,” Gouvènè Cuomo te deklare. “Si nou 
reyèlman mete yon fen nan krim grav sa yo, Nouyòkè yo dwe non sèlman konprann 
kijan pou pwoteje tèt yo men tou konnen kijan pou ede lòt moun ki an danje.”  
 
Fòmasyon yo itilize rechèch ki egziste deja ki gen rapò avèk prevansyon vyolans 
seksyèl sou kanpis kolèj yo pou anseye piblik la kijan pou yo entèveni san danje anvan, 
pandan ak apre yon ensidan abi seksyèl, vyolans nan relasyon, oswa asèlman. Apre 
fòmasyon sa yo, anplwaye ak pwofesè SUNY yo sètifye pou enplemante pwogram 
fòmasyon entèvansyon pou piblik la epi pataje nouvo konesans ak konpetans avèk tout 
kò etidyan an. Fòmasyon piblik sa yo te posib grasa yon sibvansyon $496,000 
Pwogram Edikasyon ak Prevansyon Vyòl Federal Sant pou Kontwòl ak Prevansyon 
Maladi ki egziste deja. Tout kanpis SUNY yo kalifye pou patisipe gratis nan lekòl la. 
 
SUNY Chanselye Nancy L. Zimpher te deklare, “Grasa pwogram fòmasyon sa yo, 
nap bay etidyan, pwofesè, ak anplwaye avèk nouvo apèsi sou kijan pou rekonèt yon 
ensidan vyolans anvan li rive epi anseye yo sèten aksyon yo ka pran ki kapab anpeche 
pou l pa rive. Mèsi Komisè Zucker ansanm avèk anplwaye yo pou sipò kontinyèl yo kòm 
nap travay pou prevni vyolans entè-pèsonèl ak seksyèl sou kanpis SUNY ak nan 
kominote New York yo.” 
 
Komisè Sante Eta New York Dr. Howard Zucker te deklare, “Depatman Sante a 
kontan anpil pou l sipòte efò SUNY pou prevni vyolans entè-pèsonèl ak seksyèl sou 
kanpis li yo. Atitid kominote a jwe yon wòl enpòtan nan tolerans li pou vyolans seksyèl, 
e nou aplodi SUNY paske li te ranfòse yon kilti non-vyolans sou kanpis li yo.”  

Nan jiyè 2015, Gouvènè Cuomo te siyen lwa “Enough Is Enough” pou konbat agresyon 
seksyèl sou kanpis li yo nan tout eta. Konsidere kòm règleman ki pi agresif nan kalite sa 
nan tout peyi a, lwa egzije ke tout kolèj yo adopte yon seri pwosedi konplè ak direktiv, 
enkli yon definisyon inifòm sou konsantman afimatif. Lwa a mande tou pou yon politik 
amnisti nan tout eta pou bay iminite a etidyan yo ki rapòte agresyon nan vyolasyon 
règleman kanpis yo tankou sila yo pou dwòg ak alkòl. Anplis, règleman an mande pou 
plis ajan lapolis sou kanpis Eta New York yo, egzijans fòmasyon konplè pou nouvo 
etidyan ak patenarya avèk sant kriz vyòl ki egziste deja.  
 
Depite Louise Slaughter te deklare, “Kòm youn nan otè orijinal Lwa sou Vyolans kont 
Fi, mwen konnen ke politik piblik entelijan ka fè yon diferans enpòtan nan lavi nou tout. 
Depi pasaj li, nou te anmezi pou diminye pousantaj vyolans pa plis pase mwatye, men 
enstans agresyon sou kanpis yo toujou twò komen. Se poutèt sa mwen fyè paske New 
York ap pran etap delavan enpòtan sa pou kominote nou yo.” 
 
Depite Eliot Engel, yon manm ansyen nan Chanm Enèji ak Sou-komite Sante 
Komès, te deklare, “Agresyon Seksyèl sou kanpis kolèj yo se pami pwoblèm ki pi 
presan ke sistèm edikasyon siperyè nou yo ap fè fas. Mwen aplodi DOH Eta New York, 
administratè SUNY, ak Gouvènè Cuomo paske yo te pran yon direksyon pwo-aktif sou 
kesyon sa lè li itilize fon enpòtan ki soti nan Pwogram Edikasyon ak Prevansyon Vyòl 
CDC pou edike etidyan yo sou kijan pou idantifye epi entèveni ansekirite nan enstans 
agresyon seksyèl. Sa se yon premye etap enpòtan nan bi pou mete fen nan fleyo 
vyolans seksyèl ki te fè raj nan kolèj peyi nou an pandan twò lontan.”  
 
Depite Joe Crowley te deklare, “Tristeman, frekans vyolans seksyèl rete twò frekan 
nan eta nou an - e pa gen kesyon ke nou bezwen kontinye ranfòse efò prevansyon yo 
pou ede asire sekirite Nouyòkè yo, espesyalman sou kanpis kolèj nou yo. Se poutèt sa 
kolaborasyon sa ant Depatman Sante ak Inivèsite Eta New York enpòtan anpil. Nouvo 
pwogram fòmasyon sa yo ap non sèlman edike kominote kolèj la epi ede soulve 
sansibilizasyon, men yo pral ede pwofesè ak etidyan yo pou efikasman konbat 
agresyon seksyèl kèlkeswa lè li fèt. New York te alavangad nan batay kont vyolans 
seksyèl e mwen aplodi Gouvènè Cuomo pou angajman kontinyèl li pou fè kanpis nou yo 
vin pi ansekirite.” 
 
Depite Paul Tonko te deklare, “Etidyan yo tout kote ta dwe lib pou etidye epi aprann 
san krent vyolans. Diskisyon sa enpòtan pou ede sivivan krim orib sa yo pou simonte 
difikilte yo – ak pou anpeche pwochen vyolans pa rive. Mwen aplodi Gouvènè a, DOH, 
ak SUNY pou efò kolaboratif sa a, e map rete tann pou m travay avèk yo nan yon nivo 
federal pou asire ke nap fè tout sa nou kapab pou fè kanpis kolèj nou yo vini pi 
ansekirite nan Eta New York ak odela.” 
 
Depite Kathleen Rice te deklare, “Patenarya sa ap ede ekipe otorite lekòl yo ansanm 
avèk etidyan yo avèk konesans ak konpetans yo bezwen pou idantifye agresyon 
seksyèl, vyolans nan relasyon ak asèlman pou ede anpeche krim sa yo. Fòmasyon 
entèvansyon piblik sa se youn nan zouti ki pi efikas nou genyen pou konbat vyolans 

seksyèl sou kanpis kolèj yo, e pwogram sa ap ede asire ke paran yo ki voye pitit yo 
lekòl nan New York ka gen konfyans ke yo pral genyen yon anviwonman ansèyman 
sipòtif ki ansekirite ak pwoteje.” 
 
Pou w jwenn enfòmasyon adisyonèl sou kanpay “Enough Is Enough” vizite: 
https://www.ny.gov/programs/enough-enough-combating-sexual-assault-college-
campuses.  

